
Goizuetak XVIII. Azienda, Artisau eta Nekazal azoka 

ospatuko du larunbat honetan 

Goizuetak baserrietako artisau‐produkturik eta nekazaritzako elikagairik onenak eskainiko dizkie 

bertako herritarrei eta bisitariei, baita bere aziendetako abere‐buru onenak ere. 

Dagoeneko  18  edizioz  antolatzen  dute  Goizuetako  herritarrek,  elkarteek  eta  udalak,  “Feria 

Batzordea”  izeneko  lan‐taldean  bilduta,  egun Nafarroako  azoken  egutegian  toki  eta  izen  propioa 

hartu dituen azoka hau. 

Azoka, zalantzarik gabe, udalean eta inguruko herrietan gehien maite eta espero den ekitaldia 

izan ohi da. Guztiz errotutako azoka dugu Goizuetakoa, lehen sektorearen eta artisautzaren aldeko 

apustua egiten duena.  Izan ere, Goizuetako kaleak eta herria bera, ogibide hauen erakusleiho eta 

saltoki  bikainak  izaten  dira  bertan  egiten  eta  ekoizten  diren  produktuetarako,  baita  baserrietan 

hazten diren ganadu‐motetarako ere. 

Apustu honek, azken finean, tokiko ekonomian oraindik presentzia handia duen sektore baten 

defentsaren alde egiten du, baserritarrak, euren lana eta produktuak ikustaraziz eta sustatuz. Hori 

guztia, herritar guztioi eskainita kontsumo arduratsu baten alde eginez. 

60 postu eta 70 abelburu baino gehiago azokan 

Edizio honetan 60 artisautza‐postu eta nekazaritzako elikagaien postu baino gehiagok hartuko 

dute  parte.  Neurri  handi  batean,  postu  asko  Goizuetako  udalekoak  izango  dira,  eta  beste  asko 

inguruko udaletakoak, edizio honetarako espreski gonbidatuak. Eskaintzaren aniztasuna eta kalitatea 

bermatuta daude: ogia, taloak, sagardoa, gazta, pateak, eztia, konfiturak, gozokiak, barazkiak, frutak, 

perretxikoak eta onddoak, etab. 

Gainera, 70 abelburu baino gehiago erakustea espero da. Zaldi azienda eta behi azienda, batez 

ere, baina ardiak, ahuntzak eta euskal txerriak ere izango dira. Nola ez! Betizu arrazako behi‐aziendek, 

Goizuetan presentzia nabarmena dutenek, beren lekua izango dute. 

Joaldunak, Toka txapelketa eta musika goiz osoan zehar 

Goizuetako  kaleak  eta  azokako  eremu  osoa  girotzeko  animazio‐ekitaldiak  ere  izango  dira 

larunbatean. 

Lehenengo  orduan,  joaldunek  irekiko  dute  azoka,  eta  ongietorria  emango  diete  bisitariei. 

Halaber, goiz osoan zehar egongo dira azoka‐barrutian, toki batzuetan bertako trikitilarien animazio 

musikalarekin  bat  eginez.  Arratsaldean,  azoka  amaitu  ondoren,  Garazi  eta  Gorka  trikitilariek 

kontzertu txiki bat eskainiko dute ikastolako estalpean. 

12:00etan,  azoka  honetan  ohikoa  denez,  toka  txapelketa  irekia  izango  da  adin  guztietako 

zaleentzat; hain zuen, mota honetako ekimen hauei esker, bizirik irauten duen joko tradizionala. 

Herri‐bazkaria 

Goizuetako  ferian  beste  zita  garrantzitsu  bat  herri‐bazkaria  dugu.  14:30ean  izango  da,  eta 

bertako  babarrunek,  Betizu  gisatuak  eta  postreak  osatuko  dute menua. Helduentzako  prezioa  22 

eurokoa da; 18 eurokoa ikasle eta langabetuentzat; 11 eurokoa 9 eta 16 urte bitarteko gazteentzat, 

eta doakoa 8 urtetik beherakoentzat. 

Bazkariko txartelak Amaia kafetegian eta Goizuetako estankoan egon dira salgai, astelehenean 

denak bukatu ziren arte. Akaso bakarren bat geldituko da libre azken momentuan, baina zaila izango 

da, ia 500 lagun elkartuko baitira Lubineko pilota plazan bazkaltzeko.  

Baserritarrez jantzita… eta eguraldi ona!!! 

Gaur  egun,  eguraldia  egun  batzuk  lehenago  eta  fidagarritasun  handiz  iragarri  dezakegunez, 

ausartuko gara esaten eguzkia eta tenperatura ona protagonistak izango direla larunbat honetako 

ferian.  Zalantzarik  gabe,  hala  izanez  gero,  eguzki‐argiak  lagunduko du  azokaren  arrakastan baina, 

benetan,  artisauek,  ekoizleek  eta  abeltzainek  emango  diote  argirik  distiratsuena  azokari,  baita 

Goizuetan jasotzea espero den bisitariek ere. Denei dei egiten zaie baserritarrez jantzita etortzeko 

eta, hala, azoka “apaintzeko” jantzi tipiko eta tradizionalekin. 

Zuen esperoan, ongi etorri! 

 

Goizueta, 2022‐XI‐24  

 

 

  

 


